
DÜNYA

Aİİ Ermənistanı hədələyir, Paşinyan Rusiyanı
günahlandırır - 'Üçüncü cəhd hazırlanır'
Oktyabr 23, 2026

aş nazir Nikol Paşinyan Yerevandakı mətbuat konfransı zamanı

Ermənistanın baş naziri Nikol Paşinyan oktyabrın 22-də Rusiyanı onu hakimiyyətdən
devirməyə çalışmaqda ittiham edib. O, ölkəsinin Avrasiya İqtisadi İttifaqındakı (Aİİ)
üzvlüyünün dayandırılmasına yol açan hesabatı məhz bu şəkildə şərh edib.

Bu həftə Rusiya və Aİİ-yə üzv olan daha üç ölkənin baş nazirləri adından açıqlanan geniş
hesabatda bildirilir ki, Ermənistan hökumətinin Avropa İttifaqına (Aİ) üzv olmaq səyləri
Aİİ-nin təsis müqaviləsinə və qaydalarına ziddir. Sənəddə Moskvanın tələb etdiyi Aİ-yə
üzvlük referendumunu keçirənədək Yerevanın Aİİ-dən kənarlaşdırılması təklif olunur.
Aİİ-yə Rusiya rəhbərlik edir.

"Hazırda üçüncü cəhd hazırlanır"

"Biz Ermənistan daxilində siyasi qeyri-sabitlik yaratmağa və Ermənistan dövləti

üzərində nəzarəti ələ keçirməyə yönəlmiş siyasi komponentlə üz-üzəyik. Başqa sözlə,

məqsəd Ermənistanı əvvəlcə faktiki, daha sonra isə hüquqi baxımdan müstəqilliyindən

məhrum etməkdir", – Paşinyan deyib.

Onun iddiasına görə, Moskva həm 2023-cü ildə Qarabağın etnik erməni əhalisinin
regionu kütləvi şəkildə tərk etməsi zamanı, həm də bu ilin iyununda Ermənistandakı

parlament seçkilərində buna cəhd göstərib.

"Əslində, hazırda üçüncü cəhd hazırlanır. Şübhəsiz ki, bu, geniş müzakirə olunan gizli

planın bir hissəsidir", – Paşinyan jurnalistlərə bildirib.

Rusiya rəsmiləri isə bu ittihamlara dərhal münasibət bildirməyiblər.

Bu arada Paşinyanın prezident Vladimir Putinlə daha bir həlledici danışığı gözlənilir.
Sentyabrın 1-də keçirilən görüşdə Putin Yerevanı Aİ və Aİİ arasında seçim etməyə,

həmçinin referendum keçirməyə çağırmışdı.



Aİİ-nin hesabatındakı xəbərdarlıq

Daha öncə isə Aİİ-nin may sammitində ittifaq üzvləri bu çağırışı səsləndirmişdilər. Onlar
həmçinin öz baş nazirlərinə dekabr sammitinədək Ermənistanın üzvlüyünün

dayandırılmasının mümkün nəticələri barədə hesabat hazırlamağı tapşırıblar. Putinlə
Paşinyanın həmin sammitdən əvvəl yenidən görüşəcəyi gözlənilir.

Sözügedən hesabatda Ermənistan üçün ciddi iqtisadi nəticələr barədə xəbərdarlıq edilir.
Yerevanın Rusiya bazarına gömrük rüsumu olmadan çıxış imkanını itirə biləcəyi və
Rusiyadan idxal etdiyi təbii qazın qiymətinin kəskin arta biləcəyi vurğulanır. Sənədə

görə, nəticədə Ermənistan iqtisadiyyatı 15 faizdən çox kiçilə bilər.

Ermənistanın iqtisadiyyat naziri Gevorq Papoyan isə bu ssenarini "şişirdilmiş"
adlandırıb. Onun dediyinə görə, Ermənistanın Aİİ-dən mümkün çıxışının ölkə üçün
öhdəsindən gələ bilməyəcəyi nəticələri olmayacaq.

Rusiya bu ilin əvvəlində Ermənistandan kənd təsərrüfatı məhsulları və mineral su
idxalını əngəlləsə də, bu ölkə Ermənistanın əsas ixrac bazarı olaraq qalmaqdadır. Eyni
zamanda, Ermənistan təbii qaza olan tələbatının böyük hissəsini Rusiyadan kifayət
qədər böyük endirimlə idxal edir.

Buna da bax:
  Anklavlar Bakı və Yerevanı tələsdirir —
'Moskva sərhədləri elə cızıb ki, hər addım
münaqişədir'

Paşinyan növbədənkənar seçkiləri istisna etmir

'Paşinyan vaxt qazanmaq üçün referendumu
indiki hakimiyyət müddətinin sonuna
saxlayacaq'

